
Fl-Evanġelju naqraw li qabel ma kien jagħmel xi miraklu, Ġesù ġie li kien jieqaf jitlob, 

bħal meta ħall l-ilsien ta’ dak li kien trux u mbikkem (cfr. Mk 7,31-37).  Aħna s-saċerdoti 

wkoll  nagħmlu miraklu u nħollu l-bniedem mill-irbit tal-dnub meta naħfru d-dnubiet fis-

sagrament tal-qrar. Għandna d-drawwa li qabel nibdew inqarru nieqfu nitolbu lil Alla 

jgħinna? Niftakar lill-Isqof Cauchi jgħidilna li wieħed minn zijietu l-qassisin kellu d-

drawwa li qabel jidħol fil-konfessjunarju, jieqaf jitlob lill-Ispirtu s-Santu jgħinu waqt il-

qrar! Kemm tkun ħaġa f’waqtha kieku meta nkunu ser neżerċitaw il-ministeru tal-maħfra 

nagħmlu pawsa mentali u nitolbu lil Alla jgħinna! 

 

Tkun telfa kbira għas-saċerdot kieku jitlef il-fakultà li jqarar jew jiġi sospiż milli jqarar! 

Imma f’ċertu sens nistgħu ngħidu li fil-prattika l-fakultà li nqarru qed tixxejjen għaliex 

kull ma jmur in-numru ta’ dawk li jersqu għall-qrar qiegħed dejjem jonqos! X’jiswa li 

jkollok il-fakultà li tqarar jekk il-penitenti ma jersqux għall-qrar?  Hemm diversi motivi 

għaliex qed tinfirex din id-diżaffezzjoni lejn iċ-ċelebrazzjoni tal-qrar! Għax jekk il-

bniedem ta’ llum qed jitlef is-sens t’Alla, tiftiehem għaliex imbagħad wieħed ma jħossx li 

għandu jersaq jitlob maħfra lil Alla!  Min-naħa l-oħra, jekk jonqos is-sens t’Alla, jonqos 

ukoll is-sens tad-dnub. Għal dak il-bniedem li ma jafx x’inhu dnub, il-qrar huwa żejjed. 

Barra minn hekk il-kultura ta’ llum tagħti ħafna importanza lill-awtonomija u l-liberta tal-

persuna u għalhekk sar aktar diffiċli li persuna tammetti li xi forma ta’ kejl etiku hu 

meħtieġ biex jorjenta l-imġieba tagħha.  

 

Raġuni oħra li tagħmel is-sagrament tal-qrar irrelevanti hija għarfien żbaljat dwar il-

Knisja! Għax jekk il-Knisja tiġi meqjusa bħala istituzzjoni umana mbattla minn kull 

element divin u spiritwali, x’motiv jista’ jkun hemm biex wieħed joqgħod għas-“setgħa” 

tal-Knisja li tista’ torbot u tħoll? Huwa fatt però li ħafna jiffurmaw idea ta’ Knisja skont 

ix-xhieda li jagħtu l-Insara, partikularment aħna s-saċerdoti. Il-fatt li l-qrar xi drabi jiġi 

ċċelebrat b’ċerta għaġġla u medjokrità, bhala ħaġa tas-soltu u fl-anonimat ċertament 

huwa fattur li jinfluwenza b’mod negattiv il-pastorali tal-qrar. F’ċerti każijiet, il-post fejn 

u l-mod kif saċerdot jilqa’ lil penitent, jiddesagralizza l-istess sagrament! Żgur li m’hux 

tollerabbli li esperjenza daqshekk intima bħal ma hija l-qrara ssir f’sagristija f’waqt li din 

tkun qisha pjazza bin-nies preżenti! Lanqas ma juri serjetà jekk is-saċerdot iqarar waqt li 

jkun jagħmel attività oħra! 

 

Imbagħad irridu ngħidu li ċerti individwi jaħarbu l-konfessjunarju minħabba xi 

esperjenza qarsa li huma stess jista’ jkollhom tal-qrar. Sfortunatament il-każijiet meta l-

konfessur ikun irresponsabbli fi kliemu u għemilu u jabbuża mis-setgħa divina afdata lilu 

mill-Knisja ma niltaqgħux magħhom biss fil-kotba tal-morali! 

 

Fl-Ittra Apostolika Novo millenio ineunte il-Papa Ġwanni Pawlu II kien talab “un 

rinnovato coraggio pastorale ….. perché la quotidiana pedagogia delle comunità 



cristiane sappia proporre in modo suadente ed efficace la pratica del sacramente della 

Riconciliazione” (n.37).  Dan il-kuraġġ pastorali mġedded biex inkunu nistgħu 

nipproponu ċelebrazzjoni tas-sagrament tal-qrar b’mod li tikkonvinċi lil dawk li huma 

diffidenti dwarha u tkun aktar effikaċi neħtieġuha fid-djoċesi tagħna wkoll. Infatti, fil-

Pjan Pastorali ta’ dawn it-tliet snin jingħad li s-sena li ġejja l-Knisja f’Għawdex hija 

impenjata li tagħmel analisi u riflessjoni dwar kif qed jiġi ċċelebrat dan is-sagrament bil-

għan li nagħmlu r-riformi meħtieġa (cfr. paragrafi 57-59).  

 

L-eżempju ta’ Ġesù f’din il-materja jista’ jdawwalna. Kontra l-prassi reliġjuża ta’ 

żmienu, Ġesù applika l-metodi tiegħu kif jersaq lejn il-midneb biex jgħinu jerġa’ 

jitħabbeb mal-Missier. Il-parabboli tal-ħniena jagħtuna indikazzjoni dwar dan: kien imur 

ifittex in-nagħaġ il-mitlufa; il-missier tal-iben il-ħali joħroġ minn daru biex imur jiltaqa’ 

ma’ ibnu ġej; eċċ. L-attitudni ta’ Ġesù mal-midneb issorprendiet lit-teoloġi u lill-

kanonisti ta’ żmienu! Imma mqanqal mill-imħabba lejn il-bniedem mgħaffeġ taħt it-toqol 

tad-dnub, Kristu jagħmel minn kollox u kien lest li jkisser l-“iskemi pastorali” ta’ 

żmienu, basta jgħin lill-midneb jindem u jerġa’ lura. M’iniex ngħid li din il-pastorali 

mġedda tas-sagrament tal-qrar għandha b’xi mod tkun f’kuntrast mat-tagħlim u l-linji li 

tagħtina l-Knisja; imma filwaqt li nfittxu noqogħdu għall-Maġisteru, ċertament hemm 

spazji li għandna nesploraw u nieħdu dawk l-inizjattivi biex dan is-“sagrament tal-

konsolazzjoni” ikun it-talba tal-kotra.  

 

Flimkien mad-definizzjoni klassika tal-konfessur bħala “mħallef” u “tabib”, nixtieq li 

nikkontemplaw il-konfessur bħala “għalliem-edukatur”, għaliex fid-djalogu penitenzjali li 

jsir waqt il-qrara huwa jsib ruħu f’sitwazzjoni privileġġjata fejn iwassal fil-widnejn tal-

penitent il-messaġġ morali evanġeliku! Waqt il-qrar, il-konfessur mhux biss jaħfer id-

dnubiet, imma huwa jeduka l-kuxjenza tal-penitent. Infatti, kif jitlob minna r-Rit tal-

Penitenza (1974), l-ewwel xewqa biex wieħed jersaq għas-sagrament tal-penitenza 

titnissel mis-smiegħ tal-Kelma t’Alla għax hija din il-Kelma li tqanqal għall-indiema u 

ġġib il-konverżjoni. Hija ħasra li llum l-ġurnata, minħabba t-tellieqa mal-ħin, 

ssagrifikajna li naqraw silta qasira tal-Kelma t’Alla waqt il-qrara, bir-riskju li l-qrar jiġi 

ridott għal sempiċi ritwalità! 

 

Fl-Ittra Pastorali ta’ dan ir-Randan, aħna l-isqfijiet għamilna sejħa lill-Knisja f’pajjiżna 

biex “nagħrfu lil Alla bħala l-ewwel edukatur u li ma nibżgħux nidħlu fir-relazzjoni 

edukattiva li huwa jixtieq iwaqqaf magħna”. Iċ-ċelebrazzjoni tas-sagrament tar-

rikonċiljazzjoni hija waħda minn dawk il-mumenti sagri fejn tista’ ssir esperjenza ta’ din 

“ir-relazzjoni edukattiva” ma’ Alla! Bħala medjatur bejn Alla u l-bniedem, konfessur li 

jrid iwettaq bil-fedeltà l-ministeru tiegħu, jaf iħalli lil Alla jnebbħu x’għandu jgħid f’isem 

Alla huwa u jwaqqaf din ir-relazzjoni edukattiva mal-penitent. Huwa fatt li l-effikaċja ta’ 

dan is-sagrament tidher mhux biss fil-maħfra imma wkoll skont kemm il-penitent jikber 

jew jimmatura spiritwalment. Biex jevita kull bixra ta’ maġija u awtomatiżmu fil-qrar, 

jixraq li l-penitent possibilment jersaq għand l-istess konfessur u dan isegwi l-progress 

spiritwali u morali tal-penitent! 

 

Kif jgħid Karl Rahner, “biex tkun konfessur tajjeb trid tkun penitent tajjeb”. Bħall-bqija 

tal-bnedmin is-saċerdot ukoll għandu bżonn jersaq jitlob maħfra; imma hemm ir-riskju li 



billi minħabba l-ministeru tiegħu hu jmiss b’idejh id-dnub tad-dinja, faċli ma jibqax 

sensibbli għall-gravità tal-offiża tad-dnub, inkluż id-dnub tiegħu stess!  Meta ftit ilu miet 

wieħed mis-saċerdoti tagħna, il-Kan Dun Ġwann Scicluna, smajt xi ħadd jgħid li kienu 

ħafna dawk is-saċerdoti li kienu jqerru għandu! Ħaġa sabiħa! Nitlob lil Alla biex iqajjem 

minn fostna ministri li bħala konfessuri joffru d-disponibiltà tagħhom għas-saċerdoti! 

 

F’din is-sena saċerdotali, il-Papa tana bħala mudell lill-Kurat t’Ars, li l-Papa Ġwanni 

Pawlu II sejjaħlu “martri tal-konfessjunarju”.  Fl-istorja ta’ ħajtu nsibu li darba, waqt li 

kien fil-konfessjunarju, San Ġwann Marija Vianney kien avviċinat minn persuna li 

staqsietu għaliex kien qiegħed jikbi. It-tweġiba tiegħu kienet: “Qed nikbi għal dak li 

intom ma tibkux għalihom”.  Xi ħadd ieħor staqsieh: “Għaliex tagħti penitenzi zgħar?” U 

l-Kurat wieġbu: “Nagħti penitenza żgħira biex il-bqija nagħmilha jien”.   

 

Għeżież saċerdoti, filwaqt li sinċerament nirringrazzjakom għad-dedikazzjoni tagħkom 

biex bħala konfessuri b’ħafna mħabba, umiltà u għerf, tħabbu lin-nies tagħna ma’ Alla, 

inħeġġiġkom biex bħall-Kurat t’Ars tkunu martri tal-konfessjunarju. Din l-esperjenza, li 

tqegħidna wiċċ imb’wiċċ mad-dnub tad-dinja, ma tistax tħallina indifferenti, la quddiem 

Alla offiż mid-dnub tal-bniedem u anqas quddiem il-midneb ferut bi dnubu stess. 

Quddiem din ir-realtà mċaħħda mill-gmiel tal-grazzja, anke jekk attwalment qed 

nistennew li joħroġ mis-Santa Sede d-Direttorju għall-Konfessuri u d-Diretturi Spiritwali, 

naraw x’għandna u x’nistgħu nagħmlu biex il-miraklu tal-maħfra jfejjaq lil ħafna. 

 

 


